
NUM-CONSULTA: V0008 -14 

ÓRGANO: SECRETARIA XERAL TÉCNICA E DO PATRIMONIO 

DATA DE SAÍDA: 22/07/2014 

 

NORMATIVA: 

Artigo 8.Catro do texto refundido das disposicións legais da Comunidade Autónoma de 

Galicia en materia de tributos cedidos polo Estado, aprobado por Decreto lexislativo 

1/2011, de 28 de xullo. 

DESCRICIÓN-FEITOS 

O consultante e o seu irmán adquiriron en marzo de 2014 por doazón dos seus pais a 

totalidade das participacións das que os doantes eran titulares nunha sociedade de 

responsabilidade limitada. Na mesma escritura o doante, que era administrador 

solidario, renunciou ao seu cargo. Por ditas doazóns autoliquidouse o imposto sobre 

sucesión e doazóns aplicándose a redución prevista no apartado catro de artigo 8 do 

texto refundido das disposicións legais da Comunidade Autónoma de Galicia en 

materia de tributos cedidos polo Estado, aprobado por Decreto lexislativo 1/2011, de 28 

de xullo (en diante, TRTCG). 

CUESTIÓN FORMULADA 

Formúlase a posibilidade de que o doante pase a formar parte do consello de 

administración da sociedade en calidade de vogal e os donatarios, que son 

administradores solidarios con dereito a retribución, pasen a ser conselleiros 

delegados, sen que iso determine a perda do beneficio fiscal aplicado conforme ao 

artigo 8.Catro do TRTCG, mencionado. 

CONTESTACIÓN COMPLETA 

En virtude das competencias atribuídas polo apartado 2.3 do artigo 5 do Decreto 

307/2009, de 28 de maio, polo que se establece a estrutura orgánica da Consellería de 

Facenda, este centro directivo informa o seguinte: 

Normativa: 

Artigo 8.Catro do texto refundido das disposicións legais da Comunidade Autónoma de 

Galicia en materia de tributos cedidos polo Estado, aprobado por Decreto lexislativo 

1/2011, de 28 de xullo. 

Catro. Redución pola adquisición de bens e dereitos afectos a unha actividade 

económica e de participacións en entidades.  

Nos casos de transmisión de participacións inter vivos dunha empresa individual ou 

dun negocio profesional ou de participacións en entidades, aplicarase unha redución na 

base impoñible, para determinar a base liquidable, do 99% do valor de adquisición, coa 

condición de que concorran as seguintes condicións:  

a) Que a persoa doadora teña 65 anos ou máis ou se atope en situación de 

incapacidade permanente en grao de absoluta ou grande invalidez.  

b) Que, se a persoa doadora vén exercendo funcións de dirección, deixe de exercer e 

percibir remuneracións polo exercicio das devanditas funcións no prazo dun ano desde 

o momento da transmisión.  

Para estes efectos, non se entenderá comprendida entre as funcións de dirección a 

mera pertenza ao consello de administración da sociedade.  

c) Que o centro principal de xestión da empresa ou do negocio profesional, ou o 

domicilio fiscal da entidade, se atope situado en Galicia e que se manteña durante os 

cinco anos seguintes á data da devindicación do imposto.  

d) Que na data da devindicación do imposto á empresa individual, ao negocio 

profesional ou ás participacións lles sexa aplicable a exención regulada na alínea 8 do 

artigo 4 da Lei 19/1991, do 6 de xuño, do imposto sobre o patrimonio. Para estes 

efectos, a participación do suxeito pasivo no capital da entidade debe ser:  

d.1) Con carácter xeral, do 50 % como mínimo, xa sexa de forma individual ou 

conxuntamente co seu cónxuxe, ascendentes, descendentes ou colaterais de ata o 

cuarto grao, xa teña a súa orixe o parentesco na consanguinidade, na afinidade ou na 

adopción.  

d.2) Do 5 % computado de forma individual, ou do 20 % conxuntamente co seu 

cónxuxe, ascendentes, descendentes ou colaterais de ata o cuarto grao, xa teña a súa 

orixe o parentesco na consanguinidade, na afinidade ou na adopción, cando se trate de 

participacións en entidades que teñan a consideración de empresas de reducida 

dimensión de acordo co disposto no artigo 108 do Texto refundido da Lei do imposto 

sobre sociedades, aprobado polo Real decreto lexislativo 4/2004, do 5 de marzo.  

No caso de que tan só se teña dereito parcial á exención regulada na alínea 8 do artigo 

4 da Lei 19/1991, do 6 de xuño, do imposto sobre o patrimonio, tamén será de 

aplicación, na mesma proporción, esta redución.  

e) Que a adquisición corresponda ao cónxuxe, descendentes ou adoptados e 

colaterais, por consanguinidade ata o terceiro grao inclusive, da persoa doadora.  

f) Que a persoa adquirente manteña o adquirido e cumpra os requisitos da exención do 

imposto sobre o patrimonio durante os cinco anos seguintes á devindicación do 

imposto de acordo co establecido nas alíneas anteriores deste artigo, agás que dentro 

do devandito prazo faleza a persoa adquirente ou transmita a adquisición en virtude de 

pacto sucesorio conforme o previsto na Lei de dereito civil de Galicia. No suposto de 

que a persoa doadora non deixase de exercer e percibir remuneracións polo exercicio 

das funcións de dirección no prazo do ano a que se refire a letra b) non se lle terá en 

conta para determinar o grupo de parentesco para os efectos do cumprimento na 

persoa adquirente dos requisitos de exercicio de funcións directivas e remuneracións 

polo devandito exercicio.  

g) Que a empresa individual ou a entidade viñese exercendo efectivamente as 

actividades do seu obxecto social durante un período superior aos dous anos 

anteriores á devindicación do imposto. 

Resposta: 

O consultante sinala que tras a doazón queren crear un consello de administración no 

que o doante actúe como vogal e os donatarios como conselleiros delegados. 

De conformidade co artigo 8.Catro do TRTCG, entre os requisitos necesarios para 

gozar e non perder a redución, na súa letra b) prevé que, se a persoa doante viñese 

exercendo funcións de dirección, deixe de exercer e percibir remuneracións polo 

exercicio de ditas funcións no prazo dun ano dende o momento da transmisión. 

Engade o dito artigo que, a estes efectos, non se entenderá comprendida entre as 

funcións de dirección a mera pertenza ao consello de administración da sociedade. 

Polo tanto, en aplicación do citado precepto, para que tras o cambio que expón realizar 

non supoña a perda do dereito á redución solicitada é necesario que o doante, aínda 

que pertenza ao consello de administración como vogal, sexa unha mera pertenza e 

non exerza efectivamente funcións de dirección. Polo contrario, os doatarios si deben 

exercer efectivamente funcións de dirección e percibir remuneracións por elas como 

conselleiros delegados, en virtude do disposto na letra f) do artigo 8.Catro do TRTCG. 

O indicado enténdese sen prexuízo de que se cumpran tódalas demais condicións que 

fixa dito artigo 8.Catro do TRTCG. 

O que comunico a vostede con efectos vinculantes, conforme ao disposto no apartado 

1 o artigo 89 da Lei 58/2003, de 17 de decembro, xeral tributaria. 


